
ᐱᒋᐊᕐᕕᐊ 

ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓂᐊᓐᖏᓪᓗᓂ ᑐᓐᖓᕕᖃᓪᓚᕆᒋᐊᓕᒃ ᓱᓕᑦᑎᐊᕐᓂᖅ 

ᐊᒻᒪ ᐃᓅᓯᒃᑯᑦ ᐋᖅᑭᒃᓯᒪᓂᑦᑎᐊᕐᓂᖅ ᓂᕈᐊᖅᑕᐅᓯᒪᔪᑦ ᒐᕙᒪᒃᑯᓐᓄᑦ.  

ᓄᓇᖅᑲᑎᒌᑦ ᓂᕆᐅᖕᓂᖃᖃᑦᑕᖅᑐᑦ ᓂᕈᐊᖅᑕᐅᓯᒪᔪᑦ ᑭᒡᒐᖅᑐᐃᔨᖏᑦ 

ᐱᔨᑦᑎᖃᑦᑕᖁᓪᓗᒋᑦ ᐃᒻᒥᒨᖓᔪᓂᒡᓗ ᐊᐅᓚᑦᑎᑦᑎᐊᕐᓗᑎᒃ ᑕᖅᑲᒃᑯᓄᖓ 

ᓇᓗᖅᑯᑎᒋᔭᐅᓂᐊᓐᖏᓐᓇᒥᒃ.  ᓄᓇᕗᒻᒥᐅᑦ ᓂᕆᐅᖕᓂᖃᖅᐳᑦ ᓂᕈᐊᖅᓯᒪᔭᖏᑦ 

ᑭᒡᒐᖅᑐᐃᔨᖏᑦ ᑕᖅᑲᒃᑯᓄᖓ ᑐᕌᖓᔪᓂᒃ ᓯᕗᓪᓕᐅᔾᔨᓯᒪᖃᑦᑕᕆᐊᖃᕐᓂᖏᓐᓂᒃ, 

ᐊᒻᒪ ᐃᒻᒥᒨᖓᔪᓂᒃ ᐊᑲᐅᓐᖏᓕᐅᕈᑎᑕᖃᓕᕌᖓᑦ ᑕᖅᑲᒃᑯᓄᖓ ᐊᑲᐅᓂᖅᓴᖅ 

ᐊᑐᖔᖃᑦᑕᕐᓗᒍ. 

ᑕᒃᒪᑯᐊ ᑐᓐᖓᕖᑦ ᑕᐃᒪᓐᖓᓂᑦ ᑲᓇᑕᓐᖑᓚᐅᖅᓯᒪᖕᒪᑦ 150 ᐊᕐᕌᒎᓕᖅᑐᖅ 

ᑐᓐᖓᕕᒋᔭᐅᖏᓐᓇᐅᔭᖅᑐᑦ.  ᐊᕐᕌᒍᑦ 25 ᐊᓂᒍᖅᓯᒪᓕᖅᑐᓂ, ᑲᓇᑕᒥ 

ᒪᓕᒐᓕᐅᖅᑏᑦ ᑖᒃᑯᓂᖓ ᑐᓐᖓᕕᒋᔭᐅᔪᓂᒃ ᐱᖁᔭᕐᔪᐊᕐᒧᑦ 

ᐃᓕᐅᖅᑲᐃᓚᐅᖅᓯᒪᔪᑦ.  ᓄᓇᕗᑦ ᐱᓐᖑᖅᑎᑕᐅᓚᐅᖅᑎᓪᓗᒍ, ᓯᕗᓪᓕᖅᐹᑦ 

ᒪᓕᒐᓕᐅᖅᑏᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᐊᓂᒍᖅᑎᑦᑎᓚᐅᖅᓯᒪᔪᑦ 2001−ᒥ.  

ᐱᖁᔭᕐᔪᐊᖅ ᓇᓗᓇᐃᖅᓯᕗᖅ ᑖᓐᓇ ᐱᖁᔭᕐᔪᐊᖅ ᐊᖏᖅᑕᐅᓯᒪᑦᑎᐊᖅᖢᓂ 

ᒪᓕᒐᓕᐅᖅᑎᓄᑦ, ᐃᓱᒪᒌᓐᓇᐅᔭᕐᓗᒋᑦ ᑕᖅᑲᒃᑯᓄᖓ ᑐᕌᖓᔪᑦ ᓯᕗᓪᓕᐅᑎᓯᒪᓗᒋᑦ 

ᐊᒻᒪ ᓱᓕᑦᑎᐊᕐᓂᕐᒥᒃ ᐊᑐᕐᓗᑎᒃ ᐃᓅᓯᖃᕆᐊᖃᕐᓂᕐᒥᒃ.  ᐊᖏᖅᓯᒪᓂᓂ 

ᑲᔪᓯᑦᑎᐊᖁᓪᓗᒍ ᐋᖅᑭᒃᓱᐃᓯᒪᕗᑦ ᒪᓕᒐᓂᒃ ᐊᒻᒪ ᓵᑕᒃᓴᐅᔾᔪᑎᒃᓴᒥᖕᓂᒃ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ, ᐃᒻᒥᒃᑰᖅᖢᓂ ᑲᒪᔨᐅᔪᖅ ᒪᓕᒐᓕᐅᕐᕕᖕᒧᑦ ᐃᓂᖓ 

ᓴᖅᑭᑕᐅᓚᐅᖅᓯᒪᕗᖅ.  ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᖅᑎᓂᒃ ᐃᑲᔪᖅᑎᐅᕗᖅ, 

ᒪᓕᒐᓕᐅᖅᑏᑦ ᐊᖏᖅᓯᒪᑦᑎᐊᕐᓗᑎᒃ ᐊᐅᓚᓂᖃᕈᓐᓇᕐᓂᐊᕐᒪᑕ ᓱᓕᑦᑎᐊᕐᓂᕐᒥᒃ 

ᑐᓐᖓᕕᖃᕐᓗᑎᒃ, ᐊᒻᒪ ᐱᖁᔭᕐᔪᐊᕐᒥᒃ ᓯᖁᒥᑦᑎᑦᑕᐃᓕᒪᓂᕐᒥᒃ. 

ᐱᖁᔭᕐᔪᐊᖅ ᐅᖃᖅᓯᒪᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐊᕐᕌᒍᑕᒫᖅ 

ᐅᓂᒃᑳᓕᐅᖃᑦᑕᕐᓗᑎᒃ ᐅᖃᖅᑎᒧᑦ ᐊᒻᒪ ᒪᓕᒐᓕᐅᖅᑎᓄᑦ.  ᐅᑯᐊ ᐅᓂᒃᑳᓕᐊᒃᑲ 

ᐊᑐᖅᑐᑦ ᓯᑎᐱᕆ 9, 2015−ᒥᑦ ᓯᑎᐱᕆ 8, 2016−ᒧᑦ ᑎᑭᓪᓗᒍ. 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ 

ᐅᑯᐊ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᑐᓐᖓᕕᓪᓗᐊᑕᕆᕙᖏᑦ: 

a)  ᓂᕈᐊᖅᑕᐅᓯᒪᔫᑉ ᑎᑎᕋᕐᕕᐊᓂ ᓱᓕᑦᑎᐊᕐᓂᖅ ᓯᕗᓪᓕᖅᐹᑦᑎᐊᖑᕗᖅ 

ᖁᕝᕙᓯᖕᓂᖅᐹᖑᓪᓗᓂᓗ ᐊᑐᖅᑕᐅᔭᕆᐊᖃᖅᑐᓂᑦ; 

b)  ᓄᓇᕗᒻᒥᐅᑦ ᓂᕆᐅᒋᔭᖃᖅᐳᑦ ᑕᐃᒃᑯᐊ ᓂᕈᐊᖅᑕᓂ ᐃᒻᒥᓂᒃ 

ᐊᐅᓚᑦᓯᐊᕈᓐᓇᖁᓪᓗᒋᑦ ᐃᖅᑲᓇᐃᔮᖃᖅᑎᓪᓗᒋᑦ ᓂᕈᐊᖅᑕᐅᕝᕕᒋᓚᐅᖅᑕᒥᖕᓄᑦ 

ᐊᒻᒪ ᐃᒻᒥᒨᖓᔪᑦ ᑲᒪᒋᓗᓂᒋᑦ ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᕐᓂᐊᓐᖏᓐᓇᒥᒃ 

ᐊᑐᓂ, ᒪᓕᒐᓕᐅᕐᕕᐅᓪᓗ ᒪᑭᒪᑦᑎᐊᕐᓂᖓ ᒪᑭᑦᑎᐊᖅᑏᓐᓇᕐᓗᒍ, ᐊᒻᒪ 

ᐅᐱᒋᔭᐅᖏᓐᓇᕈᓐᓇᖁᓪᓗᒍ ᑕᖅᑲᒃᑯᓄᖓ ᑖᓐᓇ ᒪᓕᒐᓕᐅᕐᕕᒃ ᐊᒻᒪ 

ᒪᓕᒐᓕᐅᖅᑏᑦ; 

d) ᒪᓕᒐᓕᐅᖅᑏᑦ ᐊᖏᖅᓯᒪᑦᑎᐊᖅᐳᑦ, ᑕᖅᑲᒃᑯᓄᖓ ᐱᔭᒃᓴᖅᑖᕆᓯᒪᔭᓂ ᐊᒻᒪ 

ᐃᒻᒥᒨᖓᔪᑦ ᐋᖅᑭᒃᓯᒪᑦᑎᐊᕐᓗᑎᒃ, ᓂᕆᐅᖕᓂᖅ ᑕᒪᓐᓇ ᐅᐱᒋᑦᑎᐊᕐᓗᒍ ᐊᒻᒪ 

ᐊᐅᓚᓂᖃᕐᓗᓂ ᒪᑐᐃᖓᑦᑎᐊᕐᓗᓂ, ᑐᕌᒐᖃᕐᓗᓂ ᐊᒻᒪ ᐃᓚᐃᓐᓈᕆᓂᕐᒥᒃ 

ᐊᑐᓐᖏᓪᓗᓂ, ᓵᑕᒃᓴᐅᔾᔪᑎᒋᓗᓂᒋᓪᓗ ᑕᒪᒃᑯᐊ; ᐊᒻᒪ 

d)  ᒪᓕᒐᓕᐅᕐᕕᒃ ᓄᓇᕗᒻᒥᐅᓄᑦ ᐱᔨᑦᑎᕐᓗᓂ ᐊᑑᑎᖃᑦᑎᐊᖑᓂᖅᐹᖑᔪᓐᓇᖅᑐᑦ 

ᐊᑐᕐᓗᓂᒋᑦ, ᒪᓕᒐᓕᐅᖅᑏᓪᓗ ᐊᔾᔨᒌᓐᖏᑦᑐᓂᒃ ᐃᖅᑲᓇᐃᔮᖃᖃᑦᑕᕐᓂᑰᓗᑎᒃ ᐊᒻᒪ 

ᐱᓕᕆᐊᖃᖃᑦᑕᖅᓯᒪᓂᑰᓗᑎᒃ ᑮᓇᐅᔭᓕᐅᕋᓱᐊᕐᓂᕐᒥᒃ ᐃᓅᓯᓕᕆᓂᕐᒥᒡᓗ 

ᓄᓇᓕᖕᓂ.  

 

ᓄᓇᕗᒻᒥᐅᑦ ᒪᓕᒐᓕᐅᖅᑎᒥᓐᓂᑦ ᓂᕆᐅᒃᐳᑦ ᒪᑐᐃᖓᑦᑎᐊᕐᓂᐊᕐᓂᖓᓂᒃ, 

ᑐᕌᒐᖃᕐᓂᐊᕐᓂᖓᓂᒃ ᐃᓚᐃᓐᓈᕆᓂᖅᑕᓐᖏᓐᓂᖓᓂᒡᓗ.  ᒪᓕᒐᓕᐅᖅᑎᑦ 

ᐃᖅᑲᓇᐃᔮᖅᑖ*ᓯᒪᕗᖅ ᑕᖅᑲᒃᑯᓄᖓ ᑐᕌᖓᔪᓂᒃ ᓯᕗᓪᓕᐅᔾᔨᖃᑦᑕᕐᓂᕐᒥᒃ, 

ᑭᖑᓪᓕᐅᑎᓗᓂᒋᑦ ᒪᓕᒐᓕᐅᖅᑎᐅᑉ ᐃᒻᒥᒧᑦ ᑐᕌᖓᔪᑦ. 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓇᓗᓇᐃᔭᐃᓯᒪᕗᖅ ᒪᓕᒐᓕᐅᖅᑎᐅᑉ 

ᐱᔭᒃᓴᖅᑖᕆᓯᒪᔭᖏᓐᓂᒃ ᑭᓱᑐᐃᓐᓇᕐᓄᑦ ᑐᕌᖓᓕᖅᑎᓯᒪᓪᓗᒋᑦ: 

 (a)  ᑎᑎᕋᕐᕕᖕᒥ ᐃᖅᑲᓇᐃᔮᒥᓂᒃ ᐱᓕᕆᐊᖃᖃᑦᑕᕐᓗᓂ ᐊᒻᒪ ᐃᒻᒥᒨᖓᔪᑦ 

ᐋᖅᑭᒃᓱᕐᓗᓂᒋᑦ ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᕐᓂᐊᓐᖏᓐᓇᒥ ᐊᒻᒪ 

ᑕᑎᒋᔭᐅᔪᓐᓇᕐᓂᐊᕋᒥ ᓱᓕᑦᑎᐊᕐᓂᖓ ᐱᔾᔪᑎᒋᓗᒍ, ᑐᕌᒐᓕᐊᖏᑦ ᐊᒻᒪ 

ᐃᓚᐃᓐᓈᕆᖃᑦᑕᓐᖏᓐᓂᖓ; 

(b)  ᐊᑭᓕᐅᑎᓂᒃ, ᑕᑯᕚᓂᒃ ᐃᑲᔫᓯᐊᕐᓂᓘᓐᓃᑦ ᐱᔭᕆᐊᖃᓐᖏᓚᑦ, ᑕᖅᑲᒃᑯᓄᖓ 

ᓇᓗᖅᑯᑎᒋᔭᐅᓕᕈᑎᒋᑐᐃᓐᓇᕆᐊᖃᕐᒪᒋᑦ ᐊᒻᒪ 

ᑕᑎᒋᔭᐅᔪᓐᓇᐃᓪᓕᐅᑎᒋᑐᐃᓐᓇᕆᐊᖃᕐᒪᒋᑦ ᓱᓕᑦᑎᐊᕐᓂᖓᓂᒃ, ᑐᕌᒐᖃᕐᓂᖓᓂᒃ 

ᐃᓚᐃᓐᓈᕆᑦᑕᐃᓕᒪᓂᖓᓗ, ᐊᒻᒪ ᐊᓯᓕᒫᖏᑦ ᑕᖅᑲᒃᑯᓄᖓ 

ᖃᐅᔨᓴᖅᑕᐅᔪᕐᔪᐊᖑᒐᒥ. 

(c) ᐃᒻᒥᒨᖓᔪᑦ ᐋᖅᑭᒃᓱᐃᓗᓂᒋᑦ ᒪᓕᒃᓯᒪᓕᕐᓂᐊᕐᒪᑕ ᐅᑯᓂᖓ ᐱᖁᔭᕐᔪᐊᕐᓂᒃ 

ᐊᒻᒪ ᖃᓄᐃᓕᐅᕐᓂᓂ ᐋᖅᑭᒃᓯᒪᓗᓂᐅᒃ ᐃᒻᒥᒧᑦ ᐊᒡᕕᐊᕈᑎᖃᓕᕐᓂᐊᓐᖏᒻᒪᑦ; ᐊᒻᒪ              

(d) ᖃᓄᐃᓕᐅᕆᐊᖃᕐᓂᓕᒫᑦ ᐊᑐᕐᓗᓂᒋᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᐊᓐᖏᓐᓇᒥ 

ᐊᒻᒪ ᑕᖅᑲᒃᑯᓄᖓ ᐱᐅᓂᖅᓴᓂᒃ ᐊᑐᕐᓂᐊᕋᒥ. 

 

ᑕᒪᒃᑯᐊ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᐋᖅᑭᒃᑕᐅᓯᒪᕗᑦ ᐃᒻᒥᒧᑦ 

ᐊᒡᕕᐊᕈᑎᖃᕐᓂᐊᓐᖏᒻᒪᑦ ᑕᖅᑲᒃᑯᓄᖓ ᑐᕌᖓᔪᑦ ᐊᒻᒪ ᐃᒻᒥᒨᖓᔪᑦ. 

 

ᐱᖁᔭᕐᔪᐊᖅ ᓇᓗᓇᐃᖅᓯᒪᑦᑎᐊᖅᑐᓂᒃ ᐃᓗᓕᖃᐅᖅᐳᖅ ᐊᑐᓂ ᓂᕈᐊᖅᑕᐅᓯᒪᔪᑦ 

ᒪᓕᒐᓕᐅᖅᑏᑦ ᐱᔭᒃᓴᖅᑖᕆᓯᒪᔭᖏᓐᓂᒃ ᐊᒻᒪ ᐊᑐᕆᐊᖃᓐᖏᑕᖏᓐᓂᒃ, ᓲᕐᓗ: 

 ᐱᔭᒃᓴᖅᑖᖅᓯᒪᓂᓂ ᐃᓛᓐᓂᓚᐅᓱᖓᖅ ᑕᖅᑲᒃᑯᓄᖓ ᑕᑯᔭᐅᔪᒃᓴᓂᒃ 

ᐅᖃᐅᓯᖅᑕᓂᒃ ᑕᑕᑎᕆᖃᑦᑕᕐᓂᖅ, ᓇᓗᓇᐃᔭᖅᑕᐅᓯᒪᓗᑎᒃ 

ᒪᓕᒐᓕᐅᖅᑎᐅᑉ ᐱᖁᑎᖏᑦ, ᐊᑭᓕᒃᓴᓐᖑᑐᐃᓐᓇᕆᐊᓖᑦ, ᓇᑭᑦ 

ᑮᓇᐅᔭᖅᑖᖃᑦᑕᕐᒪᖔᖓ, ᐊᓯᖏᓪᓗ; 

 “ᖄᒃᑲᓐᓂᐊᒍᑦ” ᐊᑭᓕᖅᑕᐅᖃᑦᑕᕆᐊᖃᓐᖏᓚᖅ, 

ᑕᑯᕚᖅᑖᕆᐊᖃᓐᖏᓚᖅ ᐃᑲᔫᓯᐊᖅᑖᕆᐊᖃᓐᖏᓚᕐᓗ 

ᒪᓕᒐᓕᐅᖅᑎᐅᑉ ᐱᔭᒃᓴᖅᑖᕆᙳᒪᔭᖏᓐᓄᑦ ᐊᒃᑐᐃᓂᓕᖕᓂᒃ 

 ᓄᓇᕗᑦ ᒐᕙᒪᒃᑯᓐᓂᓐᖔᖅᑐᓂᒃ ᑳᓐᑐᕌᒃᑕᕆᐊᖃᓐᖏᓚᖅ ᐅᕝᕙᓘᓐᓃᑦ 

ᒐᕙᒪᒃᑯᓐᓄᑦ ᑎᒥᓐᖑᖅᑎᓯᒪᔭᖏᓐᓂᑦ 

 ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᓂᖅ, ᐊᒻᒪ ᓇᓗᓇᐃᖅᓯᓗᓂ ᐃᒻᒥᒧᑦ 

ᐊᒡᕕᐊᕈᑎᖃᕈᓂ 

 ᒪᓕᒐᓕᐅᖅᑎᐅᓂᕐᒥᒍᑦ ᑐᓴᐅᒪᔭᒥᓂᒃ ᑕᐃᒫᑦᑎᐊᖑᓐᖏᑦᑐᖅ 

ᐊᑐᕆᐊᖃᓐᖏᓐᓂᖓ 

 ᐊᓯᒥᒃ ᑕᐃᒫᑦᑎᐊᖑᓐᖏᑦᑐᖅ ᐃᓱᒪᓕᐅᖅᑎᑦᑎᓇᓱᒋᐊᖃᓐᖏᓐᓂᖅ 

 ᐊᓯᒥᒃ ᑕᐃᒫᑦᑎᐊᖑᓐᖏᑦᑐᖅ ᐊᔭᐅᖅᑐᐃᔭᕆᐊᖃᓐᖏᓐᓂᖅ 

 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓯᒪᔭᖏᑦ 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᖢᓂ ᑲᒪᔨᐅᖃᑕᐅᕗᖅ ᒪᓕᒐᓕᐅᕐᕕᖕᒧᑦ, 

ᒪᓕᒐᓕᐅᕐᕕᐅᑉ ᐊᑐᓕᖁᔭᖏᑦ ᒪᓕᒃᖢᒋᑦ.  ᑎᒃᑯᐊᖅᑕᐅᓚᐅᖅᓯᒪᔪᖓ ᓯᑎᐱᕆ 9, 

2013−ᒥ ᐃᓕᓯᒪᔪᒃᓴᐅᑕᐅᓪᓗᖓᓗ ᑕᓪᓕᒪᓄᑦ ᐊᕐᕌᒍᓄᑦ. 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᖢᓂ ᑲᒪᔨᐅᕗᖅ ᒪᓕᒐᓕᐅᕐᕕᖕᒧᑦ, ᐊᒻᒪ 

ᑎᑎᕋᕐᕕᖓᓐᓂ ᐲᖅᑕᐅᔪᓐᓇᓐᖏᖢᓂ ᐱᔾᔪᑎᒃᓴᖃᓐᖏᓪᓗᓂ 

ᐊᔪᓕᓚᐅᓐᖏᓐᓂᖓᓂᓗ.  ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ 

ᐱᔭᒃᓴᖅᑖᖅᑎᑕᐅᓯᒪᕗᖅ ᐃᓚᐃᓐᓈᕆᓂᕐᒥᒃ ᐊᑐᓐᖏᓪᓗᓂ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ ᐊᐅᓚᑦᑎᓗᓂ.  ᓱᓕᓂᐊᕐᓂᕋᐅᒻᒥᒃ ᐅᖃᓕᒫᓚᐅᖅᑐᖅ ᑎᑎᕋᕐᕕᖕᒥᓂ 

ᐱᓕᕆᐊᒃᓴᑦ ᑲᒪᒋᓗᒋᑦ ᐊᓯᒥᒃ ᐃᓚᐃᓐᓈᕆᓐᖏᓪᓗᓂ ᐊᒻᒪ ᑲᓐᖑᓇᖅᑑᑎᑕᐅᔪᑦ 

ᑕᖅᑲᐅᓐᖓᓐᖏᓪᓗᓂᒋᑦ ᐊᒻᒪ ᐅᖃᐅᔾᔭᐅᓂᓂ, ᑕᐃᒃᑯᐊ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᑭᓯᐊᓂ ᑕᐃᒪᐃᑎᑦᑎᔪᓐᓇᖅᐸᑕ.  

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᐃᓱᒪᓕᐊᕆᔭᖏᑦ ᐊᔪᐃᓐᓈᕆᔭᐅᔪᓐᓇᓐᖏᑦᑐᑦ. 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᖓ ᐃᑲᔪᖃᑦᑕᕐᓗᓂ 

ᒪᓕᒐᓕᐅᖅᑎᓂᒃ, ᑐᑭᓯᐅᒪᓂᐊᕐᒪᑕ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᓂᕐᒥᓂᒃ 

ᐊᑐᕐᓗᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ, ᐊᒻᒪ ᑐᑭᒧᐊᒃᑎᔨᐅᓗᓂ ᐃᒻᒥᒧᑦ 

ᐊᒡᕕᐊᕈᒻᒥᒃ ᓴᖅᑭᑦᑐᖃᕐᓂᐊᓐᖏᒻᒪᑦ ᐊᒻᒪ ᑲᒪᒋᔭᐅᑦᑎᐊᖃᑦᑕᕈᓐᓇᕐᓂᐊᕐᒪᑕ 

ᑕᒪᒃᑯᐊ ᐃᒻᒥᒧᑦ ᐊᒡᕕᐊᕈᑏᑦ ᓴᖅᑭᑦᑕᕌᖓᑕ.  ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ 

ᐃᑲᔪᖅᑎᒋᔭᐅᕗᖅ ᒪᓕᒐᓕᐅᖅᑎᓄᑦ.  ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

ᐱᔭᒃᓴᖅᑖᕆᓯᒪᔭᖓ ᐱᕐᔪᐊᖑᓂᖅᐹᖅ ᖃᐅᔨᒪᔨᑕᕆᔭᐅᓂᖅ ᒪᓕᒐᓕᐅᖅᑎᓄᑦ. 

ᐊᑐᓂ ᒪᓕᒐᓕᐅᖅᑏᑦ ᑲᑎᒪᖃᑎᖃᖃᑦᑕᕆᐊᓖᑦ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒥᒃ 

ᓂᕈᐊᖅᑕᐅᕝᕕᐊᑕ ᐅᓪᓗᐊᓂ 90 ᐅᓪᓗᑦ ᐊᓂᒍᓚᐅᓐᖏᓐᓂᖏᓐᓂ, ᑭᖑᕐᖓᓂ 

ᐊᕐᕌᒍᑕᒫᖅ ᑲᑎᒪᖃᑎᒋᖃᑦᑕᕐᓗᓂᐅᒃ.  ᑲᑎᒪᖃᑎᒌᓲᖒᕗᑦ 

ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ ᒪᓕᒐᓕᐅᖅᑎᐅᑉ ᑕᖅᑲᐅᓐᖓᖅᑐᒃᓴᑦ ᐅᖃᐅᓯᖅᑕᖏᑦ 

ᑕᑕᑎᖅᓯᒪᔪᑦ, ᒪᓕᒐᓕᐅᖅᑎᐅᓪᓗ ᑭᓱᑐᐃᓐᓇᕐᓄᑦ ᓇᓗᓇᐃᖅᑕᐅᓯᒪᔪᓪᓗ 

ᐱᔭᒃᓴᖅᑖᕆᓯᒪᔭᖏᑦ ᓱᓕᑦᑎᐊᕐᓂᒃᑯᑦ ᐱᖁᔭᕐᔪᐊᒃᑯᑦ 

ᓇᓗᓇᐃᖅᑕᐅᒃᑲᓐᓂᕈᓐᓇᕐᓂᐊᕐᒪᑕ.  ᑲᑎᒪᖃᑎᒌᖕᓂᐅᑉ ᐅᓪᓗᖏᑦᑕ 

ᐊᑯᓐᓂᖏᓐᓂ, ᒪᓕᒐᓕᐅᖅᑎ ᐅᖃᖃᑎᖃᕈᓐᓇᖅᑐᖅ ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇᒥᒃ ᖃᖓᑐᐃᓐᓇᖅ, ᐱᖁᔭᕐᔪᐊᖅᑎᒍᑦ ᒪᓕᒐᓕᐅᖅᑎᐅᑉ 

ᐱᔭᒃᓴᖅᑖᕆᓯᒪᔭᖏᑦᑕ ᒥᒃᓵᓅᖓᔪᓂᒃ. 

ᑕᖅᑲᐅᓐᖓᖅᑐᒃᓴᑦ ᐅᖃᐅᓯᖅᑕᖏᑦ ᑕᑕᑎᖅᓯᒪᔪᑦ 

21 ᒪᓕᒐᓕᐅᖅᑏᑦ ᑕᖅᑲᐅᓐᖓᖅᑐᒃᓴᑦ ᐅᖃᐅᓯᖅᑕᖏᓐᓂᒃ ᑕᑕᑎᕆᐊᓕᖕᓂᒃ 

ᑕᑕᑎᕆᓚᐅᖅᑐᑦ, ᐊᑕᐅᓯᖅ ᐱᓐᖏᑦᑐᑐᐊᖑᓪᓗᓂ, ᔭᓄᐊᕆ 29, 2016 ᑐᖔᓂ.  

ᐊᑕᐅᓯᖅ ᒪᓕᒐᓕᐅᖅᑎ ᐃᓱᓕᑦᑕᕐᕕᖓ ᑭᖑᕙᕆᐊᖅᑕᐅᓚᐅᖅᑐᖅ, ᐊᒻᒪ 

ᑕᑕᑎᕆᓚᐅᖅᖢᓂ ᐱᖓᓱᑦ ᐅᓪᓗᑦ ᐊᓂᒍᖅᓯᒪᓕᖅᑎᓪᓗᒍ ᐃᓱᓕᑦᑕᕐᕕᐊ.  

ᒪᓕᒐᓕᐅᖅᑎᑖᓵᖅ ᓇᑦᓯᓕᖕᒧᑦ ᓂᕈᐊᖅᑕᐅᔪᖅ ᒪᐅᓇᑐᐃᓐᓇᖅ ᕕᕗᐊᕆ 8, 

2016−ᒥ ᑕᑕᑎᕆᔪᓐᓇᖅᓯᓚᐅᖅᑐᖅ ᓯᕗᓪᓕᖅᐹᒥᓂᒃ ᐃᓱᓕᑦᑕᕐᕕᐊ ᐅᓪᓗᑦ 90 

ᑐᖔᓂ, ᐊᑐᖅᖢᓂᐅᒃ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 5. 

ᑕᑕᑎᕆᐊᓖᑦ 1 ᑕᖅᑲᐅᓐᖓᖅᑐᒃᓴᑦ ᐅᖃᐅᓯᖅᑕᖏᑦ ᑕᑕᑎᕆᐊᓖᑦ 

ᓇᓗᓇᐃᖅᑕᐅᓯᒪᕗᑦ ᐱᖁᔭᕐᔪᐊᖅᑎᒍᑦ, ᐃᓚᖃᖅᖢᑎᒃ ᓇᓗᓇᐃᔭᐃᓂᖅ ᐱᖁᑎᓂᒃ, 

ᐊᑭᓕᒃᓴᓐᖑᑐᐃᓐᓇᕆᐊᓕᖕᓂᒃ, ᑮᓇᐅᔾᔭᒃᓵᒥᓂᒃ, ᑳᓐᑐᕌᑦ, ᐃᓚᒋᔭᐅᔾᔪᑎᖃᕐᕕᖏᑦ 

ᐊᒻᒪ ᐊᓯᖏᑦ, ᐃᓚᓕᐅᖢᒋᑦ ᖃᓄᐃᑐᑐᐃᓐᓇᐃᑦ ᐱᓕᕆᐊᕆᓚᐅᖅᑕᖏᑦ 

ᐊᑐᕆᐊᖃᓐᖏᑎᑦᑎᓯᒪᔪᑦ, ᑭᓯᐊᓂᓗ ᐱᔪᓐᓇᖅᑎᑕᐅᓪᓗᑎᒃ ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇᒧᑦ ᐊᑐᖅᖢᒋᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ. 

ᐊᕐᕌᒎᓚᐅᖅᑐᒥ, ᒪᓕᒐᓕᐅᖅᑏᑦ ᑕᖅᑲᐅᖓ ᓴᖅᑭᑦᑕᕆᐊᓕᖕᓂᒃ ᐅᖃᐅᓯᖅᑕᕐᓂᒃ 

(2−ᒥᒃ ᓈᓴᐅᑎᓕᒃ) ᑕᑕᑎᕆᓚᐅᖅᑐᑦ ᓴᖅᑭᑦᑎᓂᕐᒥᒃ ᑕᑯᕚᖅᑖᖅᑎᑕᐅᓂᕐᒥᒃ ᐊᒻᒪ 

ᐃᒻᒥᒧᑦ ᑐᕌᖓᔪᑦ ᐃᑲᔫᑏᑦ (ᑕᑕᑎᕆᐊᓕᒃ 3), ᑕᐃᒪᐃᑦᑕᕆᐊᖃᖅᑎᑕᐅᒍᓂ 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒧᑦ ᒪᓕᒐᓕᐅᖅᑎᓘᓐᓃᑦ ᐱᒋᐊᖅᑎᑦᑎᕐᐸᑦ.  

ᑕᒪᒃᑯᐊᓕᒫᖅ ᑕᖅᑲᒃᑯᓄᖓ ᑕᑐᔭᐅᔪᒃᓴᑦ ᑭᓇᑐᐃᓐᓇᕐᓄᑦ ᕿᒥᕐᕈᓇᒃᑕᐅᔪᓐᓇᖅᑐᑦ 

ᒪᓕᒐᓕᐅᕐᕕᐅᑉ ᑎᑎᕋᖅᑎᐊᑕ ᑎᑎᕋᕐᕕᖓ ᐊᖅᑯᑕᐅᓗᓂ. 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒥᒃ ᐊᕐᕌᑕᒫᖅ ᑲᑎᒪᖃᑎᖃᕆᐊᖃᕐᓂᖅ 

ᒪᐃ 30−ᒥᑦ ᔫᓂ 3, 2016−ᒧᑦ ᑎᑭᖢᒍ, ᐊᑐᓂ ᒪᓕᒐᓕᐅᖅᑏᑦ ᐃᓄᑑᑦᑕᖅᖢᒋᑦ 

ᑲᑎᒪᖃᑎᒋᓚᐅᖅᑕᒃᑲ ᓴᖅᑭᑦᑕᕆᐊᓕᖏᑦ ᓄᑕᐅᓂᖅᐹᑦ ᐃᓗᓕᖏᓐᓂᒃ 

ᕿᒥᕐᕈᖃᑎᒋᓪᓗᒍ, ᐊᒻᒪ ᐱᔭᒃᓴᖅᑖᕆᓯᒪᔭᖏᑦ ᓇᓗᓇᐃᖅᓯᒪᔪᑦ ᑭᓱᑐᐃᓐᓇᕐᓄᓪᓗ 

ᑐᕌᖓᔪᑦ ᕿᒥᕐᕈᓇᒃᖢᑎᒃᑯᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ, ᐊᒻᒪ 

ᐊᐱᖅᑯᑎᒃᓴᖃᖅᐸᑕ ᑭᐅᑦᑕᖅᖢᒋᑦ.  ᑕᐃᒪᐃᓐᓂᖓᓄᑦ, ᐊᑐᓂ ᒪᓕᒐᓕᐅᖅᑏᑦ 

ᐱᖁᔭᖅᑎᒍᑦ ᐊᑐᕆᐊᖃᖅᑕᒥᖕᓂᒃ ᐊᑐᖅᓯᒪᕗᑦ, ᐊᕐᕌᒍᑕᒫᖅ 

ᑲᑎᑎᖃᑎᖃᖃᑦᑕᕐᓗᑎᒃ ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒥᒃ. 

ᑲᑎᒪᖃᑎᒋᓂᒃᑲ ᐅᖃᐅᓯᕆᔭᒃᑲᓗ ᑲᓐᖑᓇᖅᑑᑎᑕᐅᔪᑦ. 

ᖃᐅᔨᒪᔨᑕᕆᔭᐅᓂᖅ 

ᐅᓂᒃᑳᓂ ᐅᖃᖅᑲᐅᒐᒪ, ᓇᓕᐊᑐᐃᓐᓇᖅ ᒪᓕᒐᖠᐅᖅᑎ ᖃᖓᑐᐃᓐᓇᖅ 

ᐅᖃᖃᑎᖃᕈᓐᓇᖅᑐᖅ ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒥᒃ, ᖃᐅᔨᒪᔨᑕᕆᓗᓂᐅᒃ ᐊᒻᒪ 

ᐱᔾᔪᑎᖃᕐᓗᑎᒃ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᒃᑯᑦ.  ᐅᖃᖃᑎᒌᖕᓂᒃ, ᐊᒻᒪ ᑲᒥᓴᓇᐅᑉ ᐅᖃᐅᓯᕆᔭᖏᑦ, 

ᐅᖃᐅᓯᒃᑰᕋᓗᐊᖅᐸᑕ ᑎᑎᕋᖅᓯᒪᒐᓗᐊᖅᐸᑕᓗ ᑲᓐᖑᓇᖅᑑᑎᑕᐅᔪᑦ, ᖃᔅᓰᓐᓇᐃᑦ 

ᓇᓗᓇᐃᖅᑕᐅᓯᒪᔪᑦ ᑭᓯᐊᓂ ᐅᖃᐅᓯᐅᔪᓐᓇᖅᖢᑎᒃ.  ᐊᕐᕌᒥ ᐊᓂᒍᖅᑐᒥ, 

ᒪᓕᒐᓕᐅᖅᑏᑦ ᐊᑐᐃᓐᓇᕈᖅᑎᓯᒪᑦᑎᐊᖃᑦᑕᖅᑐᑦ ᒪᓕᒃᖢᒍ ᓱᓕᑦᑎᐊᕋᓱᐊᕐᓂᕐᒧᑦ 

ᑲᒥᓴᓇᐅᑉ ᐅᖃᐅᓯᕆᔭᖏᑦ, ᐱᓗᐊᕐᓗᒍ ᓯᕗᕐᖓᓂ ᖃᐅᔨᒃᑲᐃᕙᒌᕐᓂᖅ 

ᖃᓄᐃᓕᐅᕐᓂᐊᖅᑎᓪᓗᒍ ᐱᓕᕆᓂᐊᖅᑎᓪᓗᒍ ᒪᓕᒐᓕᐅᖅᑎ, ᐊᐅᒪᔾᔭᒃᑕ 

ᐱᓕᕆᐊᕆᓂᐊᖅᑕᖓᓘᓐᓃᑦ ᐃᒻᒪᖄ ᒪᓕᒐᓕᐅᖅᑎᒧᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ ᓯᖁᒥᑦᑎᓂᐊᕋᓱᒋᒍᓂᐅᒃ.  ᐅᖃᖃᑎᒌᓲᖒᕗᒍᑦ ᖃᕆᓴᐅᔭᒃᑯᑦ 

ᑎᑎᕋᖃᑦᑕᐅᑎᓂᒃᑯᑦ, ᐃᓚᖏᑦ ᐅᖄᓚᐅᑎᒃᑯᑦ, ᐊᒻᒪ ᐃᓚᖏᑦ 

ᓵᓐᖓᖃᑦᑕᐅᑎᓪᓗᑕ.  ᐊᒥᓱᑦ ᐅᖃᖃᑎᒋᔭᒃᑲ ᕿᓚᒥᑯᓘᖃᑦᑕᓚᐅᖅᑐᑦ, ᓲᕐᓗ 10 

ᒥᓂᑦᒥᒃ ᐅᖄᓚᐅᑎᒃᑰᖃᑎᒋᓪᓗᒋᑦ, ᐅᕝᕙᓘᓐᓃᑦ ᖃᕆᓴᐅᔭᒃᑯᑦ 

ᑎᑎᕋᖃᑦᑕᐅᑎᓂᒃᑯᑦ; ᐊᓯᖏᑦ ᐊᕗᖓᐅᔨᓯᒪᖃᑎᒋᔭᒃᑲ ᑐᓴᐅᒪᔾᔪᑎᓂᒃ 

ᑕᐅᖅᓰᖃᑦᑕᖅᖢᑕ, ᑎᑎᕋᖃᑦᑕᐅᑎᓪᓗᑕ ᑕᑭᔪᓂᒃ ᐊᒻᒪ 

ᖃᐅᔨᒪᔨᑕᕆᔭᐅᖃᑦᑕᖅᓯᒪᓪᓗᓂ ᐅᓪᓗᒐᓴᖕᓄᑦ ᐱᓇᓱᐊᕈᓯᒐᓚᖕᓄᓪᓘᓐᓃᑦ.  

ᒪᓕᒐᓕᐅᖅᑏᑦ ᐊᐱᖅᑯᑎᒋᔭᖏᓐᓄᑦ ᑭᐅᑦᑕᐅᑎᒋᓇᓱᖃᑦᑕᖅᑐᖓ. 

ᒪᓕᒐᓕᐅᖅᑏᑦ ᐅᖃᐅᓯᕆᖃᑦᑕᖅᓯᒪᔭᖏᑦ ᐊᕐᕌᒍᒥ ᐊᓂᒍᓚᐅᖅᑐᒥ 

ᐊᔾᔨᒌᓚᐅᓐᖏᑦᑐᑦ:  ᐃᓚᖏᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒨᖓᔪᑦ (ᓈᓴᐅᑎᓕᒃ 8−ᒥᑦ 

15−ᒧᑦ ᐱᖁᔭᕐᔪᐊᑉ ᐃᓗᐊᓂ); ᒥᓂᔅᑕᐃᑦ ᑕᖅᑲᐅᓐᖓᖓᔪᓂᒃ 

ᐱᓕᕆᖁᔭᐅᓂᖏᓐᓂᖏᑦ (ᓈᓴᐅᑎᓕᒃ 16-ᒥᑦ 17−ᒧᑦ); ᓇᓗᓇᐃᖅᑕᐅᓯᒪᔪᑦ 

ᑐᓴᐅᒪᔾᔪᑏᑦ ᐃᓚᓕᐅᔾᔨᖁᔨᓃᑦ/ᐃᓚᓕᐅᔾᔨᖁᔨᓐᖏᓐᓃᑦ ᑕᖅᑲᐅᓐᖓᖅᑕᐅᔪᒃᓴᓂᒃ 

(ᓈᓴᐅᑎᓕᒃ 5 ᐊᒻᒪ ᑕᑕᑎᕆᐊᓖᑦ 1, 2 ᐊᒻᒪ 3); ᖄᒃᑲᓐᓂᐊᒍᑦ 

ᐊᑭᓕᖅᑕᐅᒃᑲᓐᓂᕆᐊᖃᕐᓂᖅ, ᑕᑯᕚᖅᑖᕐᓂᖅ ᐃᑲᔫᓯᐊᕐᓂᕐᓘᓐᓃᑦ ᒪᓕᒐᓕᐅᖅᑎᐅᑉ 

ᑎᑎᕋᕐᕕᖓᒍᑦ ᐱᓕᕆᐊᕆᔭᕆᐊᖃᖅᑕᖏᓐᓄᑦ ᐊᒃᑐᐃᓂᓖᑦ (ᓈᓴᐅᑎᓕᒃ 13).  

ᒪᕐᕉᒃ ᑕᒪᑐᒪᓂ ᐊᕐᕌᒍᒥ ᐅᖃᐅᓯᐅᓗᐊᓐᖑᐊᖃᑦᑕᓚᐅᖅᑦ ᐅᑯᐊ (a)  ᐃᒻᒥᒧᑦ 

ᐊᒡᕕᐊᕈᑎᖃᑐᐃᓐᓇᕆᐊᖃᕐᓂᖅ ᐊᒻᒪ (b) ᖄᒃᑲᓐᓂᐊᒍᑦ ᐊᑐᕆᐊᖃᓐᖏᑎᑕᐅᓯᒪᔪᑦ 

ᒥᓂᔅᑕᐃᑦ ᑕᖅᑳᓂ ᐱᓕᕆᓂᐊᖅᑎᓪᓗᒋᑦ. 

ᖁᕕᐊᓱᒃᑐᖓ ᒪᓕᒐᓕᐅᖅᑎᓕᒫᑦ ᒪᓕᖃᑦᑕᓚᐅᕐᓂᖏᓐᓂᒃ ᐅᖃᐅᔾᔪᖅᑕᓐᓂᒡᓗ 

ᐊᑐᓕᖁᔭᓕᐊᓐᓂᒡᓗ ᐊᑐᖃᑦᑕᓚᐅᕐᒪᑕ ᑕᒪᑐᒪᓂ ᐊᕐᕌᒎᓚᐅᖅᑐᒥ 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᐅᓂᕋ ᐊᑐᖅᖢᒍ. 

ᖃᐅᔨᓴᐃᓂᓪᓚᕇᑦ 

ᐅᐊᑦᑎᐊᒃᑲᓐᓂ ᐅᑯᑎᒎᓇᖅ ᐅᓂᒃᑳᑎᒍᑦ ᐅᖃᖅᑲᐅᒐᒪ, ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᖃᐅᔨᒪᔨᑕᕆᔭᐅᓂᕐᒥᒃ ᐱᔭᒃᓴᖅᑖᖅᑎᑕᐅᓯᒪᕗᖅ, ᓲᕐᓗ ᐃᑲᔪᖅᑎᒋᔭᐅᓗᓂ 

ᒪᓕᒐᓕᐅᖅᑎᓄᑦ ᑐᑭᓯᐅᒪᓂᐊᕋᒥᒃ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᓂᕐᒥᓂᒃ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᐊᒻᒪ ᑐᑭᒧᐊᒃᑎᒋᔭᐅᓂᖅ ᐃᒻᒥᒧᑦ 

ᐊᒡᕕᐊᕈᑎᖃᕐᓂᖅ ᐱᔾᔪᑎᒋᓪᓗᒍ.  ᓯᖁᒥᑦᑎᑦᑕᐃᓕᒪᓂᖅ ᑕᒪᓐᓇ 

ᐱᓪᓗᐊᑕᐅᒐᓗᐊᖅᑎᓪᓗᒍ< ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇ ᖃᐅᔨᓴᐃᔨᐅᓂᕐᒥᒃ 

ᐃᖅᑲᓇᐃᔮᖃᕐᒥᔪᖅ ᐱᖁᔭᕐᔪᐊᖅᑎᒍᑦ, ᓲᕐᓗ ᓇᓗᓇᐃᖅᓯᔨᐅᓗᓂ ᒪᓕᒐᓕᐅᖅᑎ 

ᓯᖁᒥᑦᑎᓐᓂᕐᒪᖔᖓ ᐱᖁᔭᕐᔪᐊᕐᒥᒃ. 

ᒪᓕᒐᓕᐅᖅᑎ ᓯᖁᒥᑦᑎᓂᕋᖅᑕᐅᒃᐸᑦ (ᓲᕐᓗ ᓇᓗᓇᐃᖅᑕᐅᓯᒪᔪᒥᒃ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᑉ ᐃᓗᐊᓃᑦᑐᒥᒃ) ᐊᒻᒪ ᓇᓗᓇᐃᖅᓯᕕᐅᒃᐸᑦ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᐊᒻᒪ ᖃᐅᔨᓴᓕᕐᓗᓂᐅᒃ ᐅᓂᒃᑲᐅᓯᕆᓕᕐᓗᓂᐅᒡᓗ ᐱᕙᓪᓕᐊᔾᔪᓰᑦ ᐱᖁᔭᕐᔪᐊᑉ 

ᐃᓗᐊᓃᑦᑐᖅ ᓈᓴᐅᑎᓕᒃ 36-ᒥᑦ 45−ᒧᑦ ᑎᑭᓪᓗᒍ. 

ᑭᓇᑐᐃᓐᓇᖅ ᐃᓄᒃ, ᐃᓚᓕᐅᓪᓗᒍ ᒪᓕᒐᓕᐅᖅᑎᐅᖃᑖ, ᓱᓕᑦᑎᐊᕋᓱᐊᕐᓂᕐᒧᑦ 

ᑲᒥᓴᓇᒥᒃ ᖃᐅᔨᓴᐃᖁᔨᔪᓐᓇᖅᑐᖅ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ 

ᓯᖁᒥᑕᐅᓇᓱᒋᒍᓂᐅᒃ ᒪᓕᒐᓕᐅᖅᑎᒧᑦ.  ᒐᕙᒪᒃᑯᑦ ᐃᓗᐊᓂ ᐊᖓᔪᖅᑲᐅᑎᑦ 

ᐃᓚᖏᑦ ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒥᒃ ᕿᒥᕐᕈᓇᖁᔨᔪᓐᓇᓐᖏᑦᑐᑦ.  ᑕᐃᒃᑯᐊ 

ᒐᕙᒪᒃᑯᓐᓂ ᐊᖓᔪᖅᑲᐅᑏᑦ ᓇᓗᓇᐃᖅᑕᐅᓯᒪᔪᑦ ᐱᖁᔭᕐᔪᐊᑉ ᐃᓗᐊᓂ ᓈᓴᐅᑎᓕᒃ 

36(1.1) ᐱᖁᔭᕐᔪᐊᓂ.  ᒪᓕᒐᓕᐅᕐᕕᒃ ᐃᒻᒥᒃᑰᕐᓗᓂ, ᐱᖁᔨᕗᖔᖅᑎᒍᑦ, 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒥᒃ ᕿᒥᕐᕈᓇᖁᔨᔪᓐᓇᖅᑐᖅ.  ᓯᕗᓕᖅᑎ 

ᕿᒥᕐᕈᓇᒃᑕᐅᖁᔨᔪᓐᓇᖅᑐᖅ ᒥᓂᔅᑕᒥᒃ.  ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᓂᒃ 

ᐱᒋᐊᖅᑎᓯᒪᔭᒥᓂᒃ ᕿᒥᕐᕈᓇᖕᓂᕐᒥᒃ ᐱᒋᐊᖅᑎᑦᑎᔪᓐᓇᖅᑐᖅ. 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒥᒃ ᕿᒥᕐᕈᓇᖁᔨᓂᖅ ᑎᑎᖅᑲᑎᒎᕆᐊᖃᖅᐳᖅ, 

ᓇᓗᓇᐃᔭᕐᓗᓂᒋᓪᓗ ᓯᖁᒥᑕᐅᓇᓱᒋᔭᓂ, ᓯᖁᒥᑦᑎᓂᖓ ᑭᓲᓚᐅᕐᒪᖔᖓ, 

ᐱᔾᔪᑎᖏᑦ ᓯᖁᒥᑦᑎᓂᕐᒨᕋᓱᒋᔭᖏᑦ ᐊᖁᒻᒪ ᐃᖅᑲᖅᑐᐃᕕᒃᑎᒍᑦ ᑖᓐᓇ 

ᐅᖃᐱᓘᑎᓕᒃ ᐊᑎᓕᐅᖅᓯᒪᔪᒥᒃ ᐃᓚᖃᖅᑎᑦᑎᓗᓂ.  ᑖᓐᓇ ᑐᒃᓯᕋᐅᑦ 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒧᑦ ᐱᔭᐅᒃᐸᑦ, ᑲᒥᓴᓇ ᐸᓯᔭᒥᒃ ᖃᐅᔨᒃᑲᐃᓕᖅᕈᖅ, 

ᐊᒻᒪ ᕿᒥᕐᕈᓇᖕᓂᖅ ᐱᒋᐊᕈᓐᓇᖅᓯᑐᐊᕈᓂᐅᒃ ᐱᒋᐊᕐᓗᓂᐅᒃ.  

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇ  ᐃᓱᒪᖅᓱᖅᐳᖅ ᒪᑐᓯᒪᓗᓂ ᑕᖅᑲᐅᖓᓘᓐᓃᑦ 

ᒪᑐᐃᖓᓗᓂ ᕿᒥᕐᕈᓇᖕᓂᐊᕐᒪᖔᑦ. ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇ 

ᕿᒥᕐᕈᓇᒋᐊᕐᕕᒋᓚᐅᖅᑖᑕ ᐅᓪᓗᐊᓂᑦ 90 ᐅᓪᓗᑦ ᑐᖔᓂ ᐅᓂᒃᑳᓕᐅᕆᐊᖃᖅᐳᖅ, 

ᑕᐃᒪᐃᒃᑲᓗᐊᖅᑎᓪᓗᒍᓗ ᖃᓄᐃᓕᐅᕐᓃᑦ ᐱᔾᔪᑎᒋᓪᓗᒋᑦ ᑖᓐᓇ 

ᐅᖓᕙᕆᐊᖅᑕᐅᔪᓐᓇᖅᑐᖅ. 

ᕿᒥᕐᕈᓇᓚᐅᖅᑎᓪᓗᒍ, ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇ ᐃᓱᒪᓕᐅᕐᓂᐊᖅᐳᖅ 

ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᓯᖁᒥᑦᑎᓚᐅᕐᒪᖔᖓ, ᐊᒻᒪ 

ᓯᖁᒥᑦᑎᓚᐅᖅᐸᑦ, ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇ ᐊᑐᓕᖁᔭᓕᐅᕈᓐᓇᖅᐳᖅ 

ᐊᑕᐅᓯᕐᒥᒃ ᐅᓄᒃᑲᓐᓂᖅᑐᓂᒡᓘᓐᓃᑦ ᐃᓂᖅᑎᕈᑎᓂᒃ ᒪᓕᒐᓕᐅᕐᕕᖕᒧᑦ. 

ᖁᕕᐊᓱᒃᑐᖓ ᑕᒪᑐᒪᓂ ᐊᕐᕌᒎᓚᐅᖅᑐᒥ ᖃᐅᔨᓴᐃᔭᕆᐊᖃᓚᐅᓐᖏᓐᓂᓐᓂᒃ 

ᒪᓕᒐᓕᐅᖅᑎᒥᒃ ᑕᐃᒫᑦᑎᐊᖑᔪᓐᓃᖅᑐᒥᒃ, ᓲᕐᓗ ᓱᓕᑦᑎᐊᕐᓂᕐᒥᒃ ᐱᖁᔭᕐᔪᐊᕐᒥᒃ 

ᓯᖁᒥᑦᑎᓂᕋᖅᑕᐅᔪᒥᒃ. 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᒪᓕᒐᓕᐅᖅᑎᒥᒃ 

ᓯᖁᒥᑦᑎᓂᕋᖅᑕᐅᔪᒥᒃ ᕿᒥᕐᕈᓇᒋᐊᖃᓚᐅᖅᓯᒪᓐᖏᑦᑐᖅ ᑕᐃᒪᓐᖓᓂᑦ 

2012−ᒥᓂᑦ.  ᓄᓇᕗᑦ ᒪᓕᒐᓕᐅᕐᕕᐊ ᐱᒋᐊᓕᓵᖅᑎᓪᓗᒍ, ᐊᑕᐅᓯᐊᕐᓇᓂ 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇ ᖃᐅᔨᓴᐃᔭᕆᐊᖃᖃᑦᑕᖅᓯᒪᔪᖅ ᒪᓕᒐᓕᐅᖅᑎ 

ᑕᐃᒫᑦᑎᐊᖑᓐᖏᑦᑐᖅ ᐱᐅᓯᖃᓕᖅᑎᓪᓗᒍ, ᓲ#ᓗ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ 

ᓯᖁᒥᑦᑎᑎᓪᓗᒍ ᐊᒻᒪ ᒪᓕᒐᓕᐅᕐᕕᖕᒧᑦ ᐅᓂᒃᑲᐅᓯᕆᔭᕆᐊᖃᓕᖅᖢᓂᒋᑦ.  ᐅᕝᕙ 

ᐆᒃᑑᑏᑦ: 

 2004−ᒥ, ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ 

ᓯᖁᒥᑦᑎᓂᕋᖅᑕᐅᓚᐅᖅᑐᖅ ᐊᑭᓕᒃᓴᖃᕐᔪᐊᕐᓂᕐᒥᓂᒃ ᐅᖃᐅᓯᖃᓐᖏᓐᓂᕐᒪᑦ 

ᐊᕐᕌᒍᑕᒫᖅ ᓇᓗᓇᐃᖅᓯᔭᕆᐊᖃᕐᓂᕐᒥᒍᑦ ᒪᕐᕈᐊᖅᑕᖅᖢᓂ. 

 2008−ᒥ ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ 

ᓯᖁᒥᑦᑎᓂᕋᖅᑕᐅᓚᐅᖅᑐᖅ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᒥᓄᑦ 

ᓴᖅᑭᑦᑎᓐᖏᓐᓂᖓᓄᑦ, ᑎᓴᒪᐃᖅᓱᖅᖢᓂ ᓇᖕᒥᓂᕆᔭᐅᔪᒥ ᑲᑉᐸᓂᒥᒃ 

ᐊᑦᑎᖅᓯᓚᐅᓐᖏᒻᒪᑦ ᐃᓚᒋᔭᐅᖃᑕᐅᒐᓗᐊᖅᖢᓂ. 

 2008−ᒥ ᒥᓂᔅᑕ ᐃᒪᐃᓐᓂᕋᖅᑕᐅᓚᐅᖅᑐᖅ 

a)  “ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒥᒃ” ᓯᖁᒥᑎᑦᑎᓂᕐᒧᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᑉ ᐃᓗᐊᓃᑦᑐ, ᐃᓚᒋᔭᐅᖃᑕᐅᖃᑦᑕᕐᓗᓂ 

ᐃᓱᒪᓕᐅᕈᑕᐅᑎᓪᓗᒋᑦ ᒥᓂᔅᑕᐃᑦ ᐱᔭᒃᓴᖏᑦ, ᖃᐅᔨᒪᓗᓂ ᑕᒪᒃᑯᐊ 

ᐃᓱᒪᓕᐅᕈᑕᐅᔪᑦ ᐃᒻᒥᒧᑦ ᐱᕚᓪᓕᐅᑕᐅᔪᓐᓇᕐᓂᖏᓐᓂᒃ ᐊᒻᒪ 

ᐱᖃᓐᓂᕆᔭᐅᑉ ᐱᕚᓪᓕᐅᑎᒋᓂᐊᕐᓂᒋᑦ, ᐊᒻᒪ 

b) ᓯᖁᒥᑦᑎᓗᓂ “ᑕᐃᒫᑦᑎᐊᖑᓐᖏᑦᑐᖅ ᐃᓱᒪᓕᐅᖅᑎᑦᑎᓇᓂᖕᓂᕐᒧᑦ” 

ᑐᕌᖓᔪᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ, ᐊᓯᒥᒃ ᒐᕙᒪᒃᑯᓐᓄᑦ 

ᐊᖓᔪᖅᑲᐅᑕᐅᔫᑉ ᐃᓱᒪᓕᐊᖓ ᐊᓯᔾᔨᖅᑎᓐᓇᓱᒡᓗ ᐃᒻᒥᒧᑦ 

ᐱᕚᓪᓕᐅᑎᒋᓂᐊᕐᓗᒍ ᐊᒻᒪ ᐱᖃᓐᓂᕆᔭᐅᑉ 

ᐱᕚᓪᓕᐅᑎᒋᓂᐊᕐᓗᓂᒋᑦ. 

 2012−ᒥ ᐊᓯᐊ ᒥᓂᔅᑕ ᖃᐅᔨᔭᐅᓚᐅᕐᒥᔪᖅ ᐃᒪᐃᓕᖓᔪᖅ 

a) ᓯᖁᑦᑎᓚᐅᖅᑐᖅ “ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒥᒃ ᐱᔾᔪᑎᓕᖕᓂᒃ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᓂᒃ ᐊᑕᐅᓯᐊᕐᓇᓂ, 

ᒥᓂᔅᑕᐅᓂᕐᒥᒍᑦ ᐃᓱᒪᓕᐅᖃᑕᐅᓪᓗᓂ ᖃᐅᔨᒪᓪᓗᓂ ᐃᒻᒥᒧᑦ 

ᐱᕚᓪᓕᐅᑎᒋᓂᐊᕐᓂᕐᒥᓂᒃ, ᐊᒻᒪ ᐃᒻᒥᒧᑦ 

ᐊᒡᕕᐊᕈᑎᖃᖅᑕᐃᓕᒪᓂᕐᒥᒃ ᐊᑐᓐᖏᔾᔪᑎᓂᒃ ᐊᑐᓚᐅᕐᓇᓂ, ᐊᒻᒪ 

b)  “ᑕᐃᒫᑦᑎᐊᖑᓐᖏᑦᑐᖅ ᐃᓱᒪᓕᐅᖅᑎᑦᑎᓇᓱᕐᓂᕐᒥᒃ” ᐱᖁᔭᕐᔪᐊᑉ 

ᐃᓗᐊᓃᑦᑐᓂᒃ ᓯᖁᒥᑦᑎᓚᐅᖅᑐᖅ ᐊᑕᐅᓯᐊᕐᓇᓂ, ᒐᕙᒪᒃᑯᓐᓂ 

ᐊᖓᔪᖅᑲᐅᑕᐅᔫᑉ ᐃᓱᒪᓕᐊᖓᓂ ᐊᓯᔾᔨᖅᓯᓇᓱᒃᖢᓂ ᐃᒻᒥᒧᑦ 

ᐱᕚᓪᓕᐅᑎᒋᓂᐊᕋᒥᐅᒃ. 

ᑖᒃᑯᐊ ᐅᖃᐅᓯᕆᔭᓐᓄᑦ ᐅᓂᒃᑳᑦ ᒪᓕᒐᓕᐅᖅᑏᑦ 

ᖃᓄᐃᓕᐅᕐᓂᕆᖃᑦᑕᖅᓯᒪᔭᖏᓐᓅᖓᔪᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ 

ᑕᐃᔅᓱᒪᓂ, ᐊᒻᒪ ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᐅᑉ ᐃᑭᐊᖅᑭᕕᖓᒍᑦ 

ᑕᑯᒋᐊᖅᑕᐅᔪᓐᓇᖅᖢᑎᒃ, ᑐᕌᕈᑖ www.integritycom.nu.ca . 

2012−ᒥᓂ ᕿᒥᕐᕈᓇᖕᓂᖃᕆᐊᖃᖅᓯᒪᓐᖏᑦᑐᒍᑦ, ᐊᒻᒪ ᓇᓗᓇᓐᖏᔾᔪᑕᐅᓪᓗᓂ 

ᑕᒪᓐᓇ ᓱᓕᑦᑎᐊᕐᓂᕐᒥᒃ ᒫᓐᓇ ᐊᑐᕐᒪᑕ, ᐃᖅᑲᓇᐃᔭᑦᑎᐊᕋᓱᒃᖢᑎᒡᓗ ᓂᕈᐊᕐᓂᒃᑯᑦ 

ᑭᒡᒐᖅᑐᐃᔨᒋᔭᐅᔪᑦ ᓄᓇᕗᑦ ᒪᓕᒐᓕᐅᕐᕕᐊᓄᑦ. 

ᒪᓕᒐᓕᐅᖅᑏᑦ ᑲᑎᒪᔨᑦᑎᐊᕙᐅᔭᕆᐊᖃᕐᓂᖏᓐᓄᑦ ᒪᓕᒐᖅ 

ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᐅᑎᓪᓗᖓ, ᐊᑕᐅᓯᐅᓐᖏᑦᑐᓄᑦ 

ᐊᐱᕆᔭᐅᖃᑦᑕᖅᓯᒪᔪᖓ ᒪᓕᒐᓕᐅᖅᑏᑦ ᐱᐅᓯᖏᑦ ᖃᓄᐃᓕᐅᕐᓂᖏᓪᓗ ᓇᒧᑦ 

ᑎᑭᖢᒍ ᑲᒪᒋᔭᐅᔪᓐᓇᕐᒪᖔᖏᑦ ᓱᓕᑦᑎᐊᕋᓱᐊᕐᓂᕐᒧᑦ ᑲᒥᓴᓇᒧᑦ. 

ᐅᑯᐊ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᐊᑐᕐᓗᒋᑦ ᑐᑭᓯᓇᖅᓯᑎᑦᑎᒋᐊᕈᒪᔪᖓ ᖃᓄᖅ 

ᑖᒃᑯᐊ ᐊᔾᔨᒌᓐᖏᓐᓂᖃᕐᒪᖔᖏᑦ, ᐃᓚᖓᒍᑦ, ᐱᖁᔭᕐᔪᐊᒃᑯᑦ ᓱᓕᑦᑎᐊᕋᓱᐊᕐᓂᕐᒧᑦ 

ᐱᔭᒃᓴᖅᑖᖅᑎᑕᐅᓯᒪᓂᖓ ᐱᔪᓐᓇᕐᓂᖅᑖᖅᑎᑕᐅᓯᒪᓂᖓᓄ, ᑕᒪᒃᑮᒃ (A) 

ᒪᓕᒐᓕᐅᕐᕕᐅᑉ ᓴᓐᖏᓂᖏᑦ ᐃᓂᖅᑎᕆᔪᓐᓇᕐᓂᖅ ᒪᓕᒐᓕᐅᖅᑎᖁᑎᒥᖕᓂᒃ, ᐊᒻᒪ 

(B) ᒪᓕᒐᓕᐅᖅᑏᑦ ᑲᑎᒪᔨᑦᑎᐊᕙᐅᔭᕆᐊᖃᕐᓂᖏᓐᓄᑦ ᒪᓕᒐᖅ ᑎᓴᒪᖓᓐᓂ 

ᒪᓕᒐᓕᐅᖅᑏᑦ ᐃᒻᒥᓄᑦ ᐊᑐᖅᑐᒃᓴᓐᖑᖅᑎᖢᓂᔾᔪᒃ ᐱᓐᖑᖅᑎᓚᐅᖅᓯᒪᔭᖓᑦ. 

ᒪᓕᒐᓕᐅᖅᑏᑦ ᐊᒻᒪ ᐊᐅᓚᑦᓯᔩᑦ ᑲᑎᒪᔨᖏᑦᑕ ᐱᖁᔭᕐᔪᐊᖓᑦ, ᐱᓗᐊᕐᓗᒍ 

ᓈᓴᐅᑎᓕᒃ 18(1)(c) ᐊᒻᒪ 11, ᐅᖃᖅᓯᒪᔪᑦ ᒪᓕᒐᓕᐅᕐᕕᒃ 

ᐱᔪᓐᓇᕐᓂᖅᑖᖅᑎᑕᐅᓯᒪᓂᖓᓂᒃ ᐃᓂᖅᑎᕆᔪᓐᓇᕐᓂᕐᒥᒃ ᒪᓕᒐᓕᐅᖅᑎᓂᒃ, 

ᐃᓚᓕᐅᓪᓗᒍ ᓴᓐᖏᓂᖅᑖᕆᓯᒪᔭᖓᑦ ᐃᓂᖅᑎᕆᓂᕐᒥᒃ, 

http://www.integritycom.nu.ca/

ᓄᖅᑲᖓᑎᑦᑎᑲᐃᓐᓇᕐᓂᕐᒥᒃ ᐊᒻᒪ ᐊᓂᑦᑎᔪᓐᓇᕐᓂᕐᒥᒃ ᒪᓕᒐᓕᐅᖅᑎᒥᒃ.  

ᒪᓕᒐᓕᐅᕐᕕᒃ ᑕᒪᑐᒥᖓ ᓴᓐᖏᓂᕐᒥᓂᒃ ᐊᑐᖃᑦᑕᖅᓯᒪᔪᑦ ᑭᖑᓂᑦᑎᓐᓂ, 

ᐃᓚᓕᐅᓪᓗᒍ ᑎᓴᒪᒋᔭᐅᔪᑦ ᒪᓕᒐᓕᐅᖅᑏᑦ. 

ᑎᓴᒪᖓᓐᓂ ᒪᓕᒐᓕᐅᖅᑏᑦ ᐃᖏᓵᖅᑎᓪᓗᒋᑦ, ᒪᓕᒐᖠᐅᖅᑏᑦ 

ᐊᑐᓕᖅᑎᑦᑎᓚᐅᖅᓯᒪᔪᑦ ᒪᓕᒐᓕᐅᖅᑏᑦ ᑲᑎᒪᔨᑦᑎᐊᕙᐅᔭᕆᐊᖃᕐᓂᕐᒧᑦ 

ᒪᓕᒐᖏᓐᓂᒃ, ᑎᑎᖅᑲᓪᓗ ᑖᒃᑯᐊ ᒪᓕᒐᓕᐅᕐᕕᒃ ᓯᕗᓪᓕᖅᐹᒥᒃ 

ᑲᑎᒪᕐᔪᐊᓕᖅᑎᓪᓗᒋᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᓪᓗᑎᒃ ᒫᔾᔨ 2014−ᒥ.  

ᑖᒃᑯᐊ ᒪᓕᒐᑦ ᓇᓗᓇᐃᔭ.ᐃᓯᒪᑦᑎᐊᖅᑐᑦ ᖃᓄᖅ ᑕᖅᑲᒃᑯᓄᖓ ᑕᑯᒃᓴᐅᓗᑎᒃ 

ᐱᓕᕆᐊᒃᕐᓴᖅᑖᕆᓯᒪᔭᒥᓂᒃ ᐱᓕᕆᐊᖃᕆᐊᖃᕐᓂᖏᓐᓂᒃ. 

ᐱᔾᔪᑎᖏᑦ ᐊᒻᒪ ᑐᕌᒐᒃᓴᖏᑦ ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᑦ 

ᓇᐃᓈᖅᑕᐅᓯᒪᕗᑦ ᐱᒋᐊᕐᓂᖓᓃᑦᑐᑦ ᐅᓂᒃᑳᓕᐊᑦ. ᐱᖁᔭᕐᔪᐊᖅ 

ᒪᓕᒐᖃᖅᑎᑦᑎᕗᖅ ᓇᓗᓇᐃᖅᑎᖅᓯᒪᔪᓂᒃ ᐱᓕᕆᔭᐅᔭᕆᐊᓕᖕᓂᒃ ᐊᒻᒪ 

ᐱᓕᕆᔭᐅᔭᕆᐊᖃᖏᑦᑐᓂᒃ ᐊᑐᓂ ᒪᓕᒐᓕᐅᖅᑎᐅᔪᓄᑦ, ᓇᐃᓈᖅᑕᐅᓯᒪᓪᓗᑎᒃ 

ᐅᑯᓇᓂ ᐅᓂᒃᑳᓕᐊᓂ ᑎᑎᕋᖅᑕᐅᓯᒪᖕᒪᑕ. ᐱᓕᕆᐊᒃᓴᖓ ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇᐅᑉ ᓇᓗᓇᐃᖅᑕᐅᓯᒪᕗᑦ ᐱᖁᔭᕐᔪᐊᑦ ᐃᓗᐊᓂ - ᐃᑲᔪᖅᓯᖃᑦᑕᕐᓗᓂ 

ᒪᓕᒐᓕᐅᖅᑎᓂᒃ ᒪᓕᒃᓯᒪᑦᑎᐊᖁᓪᓗᒋᑦ ᐱᖁᔭᕐᔪᐊᕐᒥᒃ, ᐊᒻᒪ ᖃᐅᔨᓴᐃᖃᑦᑕᕐᓗᓂ 

ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖓ ᓯᖁᒥᑕᐅᓐᓂᕌᖓᑦ. 

ᐅᖃᒃᑲᓐᓂᕐᓗᖓ, ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᐱᓕᕆᐊᒃᓴᖃᖏᑦᑐᖅ 

ᖃᐅᔨᓴᐃᖃᑦᑕᕐᓂᕐᒥᒃ ᐸᓴᒋᔭᐅᔪᓂᒃ ᓯᖁᒥᑦᑎᓱᕆᔭᐅᓗᑎᒃ ᒪᓕᒐᓕᐅᖅᑎᑦ 

ᐱᑦᑎᐊᕆᐊᖃᕐᓂᖏᓐᓄᑦ ᒪᓕᒐᖓᓐᓂᒃ. 

ᐊᐅᓚᑦᓯᔨᑦ ᐃᑲᔪᖅᑎᖏᑦ ᐊᒻᒪ ᐊᐅᓚᑦᓯᔨᑦ ᑎᑎᕋᖅᑎᖏᑦ 

ᐃᓚᒋᓪᓗᓂᐅᒃ ᐱᖁᔭᕐᔪᐊᑎᒍᑦ ᑲᒪᒋᔭᕆᐊᖃᖅᑕᖏᑦ ᓱᓕᑦᑎᐊᕆᐊᖃᓂᕐᒧᑦ 

ᑲᒥᓴᓇᐅᑉ ᐊᒃᑐᐊᓂᖃᖅᑐᑦ ᐃᓚᒋᔭᐅᔪᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑲᑎᒪᔨᓕᕆᔨᒃᑯᑦ ᑲᑎᒪᔨᖁᑎᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑐᓂᓯᓯᒪᖕᒥᔪᑦ 

ᖄᒃᑲᓐᓂᐊᒍᑦ ᐱᔭᒃᓴᒥᒃ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᑲᒪᖁᓪᓗᒍ 

ᐃᖅᑲᓇᐃᔭᖅᑎᑖᕆᔭᐅᓯᒪᔪᓂᒃ ᐊᑐᓂ ᒥᓂᔅᑕᐅᔪᓄᑦ ᓄᓇᕗᑦ ᒐᕙᒪᒃᑯᖏᓐᓂ (GN), 

ᓲᕐᓗ, ᒥᓂᔅᑕᐅᑉ ᐃᑲᔪᖅᑎᖓ (EA) ᐊᒻᒪ ᑎᑎᕋᖅᑎᖏᑦ (ES). 

ᐊᑐᓂ ᒥᓂᔅᑕᐅᑉ ᐃᑲᔪᖅᑎᖏᑦ ᐊᒻᒪ ᑎᑎᕋᖅᑎᖏᑦ 

ᐃᖅᑲᓇᐃᔭᖅᑎᑖᕆᔭᐅᑎᓪᓗᒋᑦ, ᐊᑎᓕᐅᖃᑦᑕᖅᑐᑦ ᑎᑎᕋᖅᓯᒪᔪᓂᒃ ᑳᓐᑐᕌᓂᒃ 

ᐱᖃᑎᒋᓪᓗᒍ ᒥᓂᔅᑕᖓ ᐊᒻᒪ ᓄᓇᕗᑦ ᒐᕙᒪᒃᑯᖏᑦ.  ᐃᓚᒋᓪᓗᒍ 

ᐃᖅᑲᓇᐃᔭᕐᓂᖏᑕ ᒪᓕᒐᖏᓐᓂᒃ ᐱᓕᕆᐊᒃᓴᖏᓐᓄᑦ, ᐊᑭᓕᖅᓱᖅᑕᐅᔾᔪᑎᖏᓐᓄᑦ 

ᐊᒻᒪ ᐃᑲᔫᓯᐊᖏᓐᓄᑦ, ᑖᒃᑯᐊ ᒪᓕᒐᖃᖅᑐᐃᓐᓇᐅᕗᑦ ᐃᒻᒥᒧᑦ 

ᐊᒡᕕᐊᕆᐊᖃᖏᓐᓂᕐᒧᑦ ᑐᕌᖓᔪᓂᒃ. ᑕᐃᒪᓕ ᐃᒻᒥᒧᑦ ᐊᒡᕕᐊᕈᑎᖃᖁᓇᒋᑦ ᐊᒻᒪ 

ᐊᒡᕕᖃᕈᑎᖃᕋᓱᒋᔭᖁᓇᒋᑦ ᒥᓂᔅᑕᐃᑦ ᐃᑲᔪᖅᑎᖏᑦ ᐊᒻᒪ ᑎᑎᕋᖅᑎᖏᑦ 

ᑲᓐᖑᓇᖅᑐᓂᒃ ᓴᖅᑭᑦᑎᖃᑦᑕᕆᐊᖃᖅᑐᑦ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒧᑦ 

ᐅᓪᓗᐃᑦ 30 ᐃᓗᐊᓂ ᐃᖅᑲᓇᐃᔭᖅᑎᑖᕆᔭᐅᓚᐅᖅᑎᓪᓗᒋᑦ (ᑭᖑᕐᖓᒍᓪᓘᓐᓃᑦ 

ᓈᒻᒪᒃᓯᒃᐸᑦ) ᐱᔾᔪᑎᒋᓪᓗᒋᑦ ᐃᖅᑲᓇᐃᔭᖅᑎᐅᑉ ᐱᔅᓇᓯᓄᑦ ᐱᓕᕆᐊᕆᔭᖏᑦ, 

ᐃᓚᒋᔭᐅᔾᔪᑎᖏᑦ ᐊᒻᒪ ᐊᑭᓕᖅᓱᖅᑕᐅᒐᓂ ᐱᓕᕆᐊᕆᖃᑦᑕᖅᑕᖏᑦ ᓯᓚᑖᒍᑦ 

ᓄᓇᕗᑦ ᒐᕙᒪᒃᑯᖏᑕ ᐊᑐᐊᒐᖏᑕ ᐅᕝᕙᓘᓐᓃᑦ ᑮᓇᐅᔭᖁᑎᖏᑦ 

ᐊᒃᑐᖅᑕᐅᓂᐊᖅᑎᓪᓗᒋᑦ.  ᑳᓐᑐᕌᖑᔪᖅ ᒪᓕᒐᖃᖅᑎᑦᑎᕗᖅ ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇ ᕿᒥᕐᕈᖃᑦᑕᖁᓪᓗᒍ ᐊᒻᒪ ᓴᖅᑭᑦᑎᖃᑦᑕᖁᓪᓗᒍ ᐊᒻᒪ ᑐᑭᒧᐊᒍᑎᒃᓴᓂᒃ 

ᑐᓂᓯᖃᑦᑕᖁᓪᓗᒍ ᐋᖅᑭᒡᑕᐅᓂᐊᕐᒪᑕ ᐃᓱᒪᒋᔭᐅᔪᑦ ᐃᒻᒥᒧᑦ 

ᐊᒡᕕᐊᕈᑎᖃᕋᓱᒋᔭᐅᓂᖓ. 

ᐅᓂᒃᑳᕆᐊᖅᑐᓚᐅᖅᓯᒪᒐᒪ ᑲᑎᒪᔪᓄᑦ ᒥᓂᔅᑕᐃᑦ ᐃᑲᔪᖅᑎᖏᓐᓄᑦ ᐊᒻᒪ 

ᑎᑎᕋᖅᑎᖏᓐᓄᑦ ᒪᐃ 2014-ᖑᑎᓪᓗᒍ ᕿᒥᕐᕈᓇᒃᑕᐅᓪᓗᑎᒃ ᑲᒪᒋᔭᒃᓴᖏᑦ ᐊᑖᒍᑦ 

ᐃᖅᑲᓇᐃᔭᖅᑎᑖᖑᓚᐅᕐᖢᑎᒃ ᑲᓐᑐᕌᖏᑎᒍᑦ, ᓲᕐᓗ ᐊᒃᑐᐊᓂᖃᖅᑐᑦ 

ᐱᓕᕆᖃᑎᖃᖅᑎᓪᓗᒍ ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇᒥᒃ. 

ᐊᕐᕌᒍᒥ ᐊᓂᒍᖅᑐᒥ, ᐅᓄᖅᑐᐃᖅᓱᕐᖢᑎᒃ ᒥᓂᔅᑕᐃᑦ ᐃᖅᑲᓇᐃᔭᖅᑎᖏᑦ 

ᑲᓐᖑᓇᖅᑐᓂᒃ ᓴᖅᑭᑦᑎᖃᑦᑕᓚᐅᖅᑐᑦ, ᐊᒻᒪ/ᐅᕝᕙᓘᓐᓃᑦ ᐊᐱᖅᓱᓚᐅᖅᑐᑦ 

ᐅᖃᐅᔾᔭᐅᒋᐊᕈᒪᓪᓗᑎᒃ, ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒥᑦ ᑖᒃᑯᐊ ᒪᓕᒃᑕᐅᓪᓗᑎᒃ 

ᐋᖅᑭᒡᓱᖅᑕᐅᓯᒪᔪᑦ. 

ᐃᒻᒥᒃᑰᖅᑐᑦ ᐱᓕᕆᔨᖁᑎᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ 

ᑎᓯᐱᕆ 2014-ᖑᑎᓪᓗᒍ ᑲᑎᒪᔨᓕᕆᔨᒃᑯᑦ ᑲᑎᒪᔨᖁᑎᑦ  ᒪᓕᒐᓕᐅᖅᑎᑦ 

ᑲᑎᒪᔨᖏᑕ ᐃᓱᒪᓕᐅᓚᐅᖅᑐᑦ, ᑐᕌᒐᒃᓴᖃᕐᖢᑎᒃ ᐱᐅᓯᒋᐊᖅᑕᐅᖁᓗᒍ 

ᑕᑯᒃᓴᐅᑦᑎᐊᕆᐊᖃᕐᓂᕆᔭᖓᑦ ᐊᒻᒪ ᐊᔾᔨᒌᒃᑎᑕᐅᔭᕆᐊᖃᕐᓂᖏᑦ 

ᐊᖓᔪᖅᑲᐅᑎᐅᔪᑦ ᐃᖅᑲᓇᐃᔭᖅᑎᖁᑎᖏᑦ ᒐᕙᒪᒃᑯᑦ, ᒪᓕᒐᖃᕐᓗᑎᒃ 

ᑎᑎᕋᖅᑎᖓᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ, ᐊᒻᒪ ᑎᓴᒪᐅᔪᑦ ᐃᒻᒥᒃᑰᖅᑐᑦ 

ᐱᓕᕆᔨᖁᑎᒋᔭᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ (ᐅᖃᓯᕐᓄᑦ ᑲᒥᓴᓇ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ, ᑭᒡᒐᖅᑐᖅᑎ ᓄᑕᖅᑲᓄᑦ ᐊᒻᒪ 

ᒪᒃᑯᒃᑐᓄᑦ, ᐊᖓᔪᖅᑳᖓ ᓂᕋᖅᑐᓕᕆᓂᕐᒧᑦ) ᑐᓂᓯᖃᑦᑕᖁᓪᓗᒋᑦ ᑲᓐᖑᓇᖅᑐᓂᒃ 

ᓴᖅᑭᑦᑕᕆᐊᖃᖅᑐᓂᒃ ᑎᑎᕋᖅᓯᒪᓗᒋᑦ (ᐃᒡᓗ ᓇᖕᒥᓂᖓᓂᒃ, ᒪᓕᒐᖅᑎᒍᑦ 

ᐊᑭᓕᖅᓱᕆᐊᓕᖏᓐᓂᒃ, ᑮᓇᐅᔾᔭᒃᓴᕐᕕᖏᓐᓂᑦ, ᓄᓇᕗᑦ ᒐᕙᒪᒃᑯᖏᓐᓂᑦ ᑳᓐᑐᕌᓂᒃ 

ᐊᒻᒪ ᓯᓚᑖᒍᑦ ᐱᓕᕆᔭᖏᓐᓂᒃ ᓴᖅᑭᑦᑎᖃᑦᑕᕐᓗᑎᒃ) ᓱᓕᑦᑎᐊᕆᐊᖃᕐᒧᑦ ᑲᒥᓴᓇᒧᑦ 

ᕿᒥᕐᕈᓇᒃᑕᐅᓂᐊᕐᒪᑕ.  ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᑎᓕᓯᓚᐅᕐᒥᔪᑦ 

ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇ ᐅᓂᒃᑳᓕᐅᖁᓪᓗᒍ ᖃᐅᔨᔭᖏᓐᓂᒃ 

ᐃᓱᒫᓘᑎᖃᕐᓂᕈᓂ ᑲᑎᒪᔨᓕᕆᔨᑦ ᑲᑎᒪᔨᖏᓐᓄᑦ. 

ᐋᖅᑭᒡᓱᖅᓯᒪᓂᖓ ᑲᓐᖑᓇᖅᑐᓂᒃ ᓴᖅᑭᑦᑎᖃᑦᑕᕐᓂᐅᑉ ᑎᑎᕋᖅᓯᒪᔪᑎᒍᑦ 

ᐊᑐᖅᑕᐅᔪᖅ ᓯᐊᒻᒪᒃᑎᖅᓯᒪᐅᖅᐳᖅ ᒪᓕᒃᓯᒪᓪᓗᓂᓗ ᐋᖅᑭᒡᓯᒪᓂᕆᔭᖓᑕ 

ᑕᖅᑲᒃᑯᓄᖓ ᓴᖅᑭᑦᑎᐅᑉ ᑎᑎᕋᕐᕕᒃᓴᖁᑎᖓᑕ ᐊᑐᖅᑕᐅᕙᒃᑐᑦ ᑐᓂᓯᑎᓪᓗᒋᑦ 

ᒪᓕᒐᓕᐅᖅᑎᑦ ᓴᖅᑭᓐᓂᐊᖅᑕᒥᖕᓂᒃ ᒪᓕᒡᓗᒍ ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅ, 

ᒪᓕᒡᓗᒋᑦ ᑎᓕᔭᐅᓯᒪᔾᔪᑎᖏᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑕ. 

ᐊᕐᕌᒍᑕᒫᓐ ᑲᓐᖑᓇᖅᑐᓂᒃ ᓴᖅᑭᑦᑎᖃᑦᑕᕐᓂᕐᒧᑦ ᑎᑎᕋᖅᓯᒪᔪᑦ ᑐᓂᔭᐅᓚᐅᖅᑐᑦ 

ᐅᕙᓐᓄᑦ ᑕᓪᓪᓕᒪᓂᑦ ᐃᓄᖕᓂᑦ ᐊᕐᕌᒍ ᐱᒋᐊᓕᓵᖅᑎᓪᓗᒍ.  ᑐᒃᓯᕋᓚᐅᕋᒪ ᐊᒻᒪ 

ᑐᓂᔭᐅᓚᐅᕐᖢᖓ ᑐᓴᒐᒃᓴᒃᑲᓐᓂᕐᓂᒃ ᐱᔪᒪᓚᐅᖅᑕᓐᓂᒃ, ᕿᒥᕐᕈᓇᑦᑎᐊᖁᓪᓗᖓ. 

ᐊᐅᓪᓚᖅᑎᑦᑎᓚᐅᖅᑐᖓ ᐃᒃᓯᕙᐅᑕᖓᓐᓄᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑕ 

(ᐅᖃᖅᑎᒧᑦ) ᐊᑐᓂ ᕿᒥᕐᕈᓚᐅᖅᑕᒃᑲᓂ ᐅᖃᐅᑎᓪᓗᒋᓪᓗ ᓴᖅᑭᑦᑎᓂᒃ 

ᕿᒥᕐᕈᓂᕆᔭᓐᓂᑦ. 

ᒪᓕᒡᓗᒍ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑕ ᑎᓕᓯᔾᔪᑎᖓ, ᑎᑎᕋᖅᑎ ᐊᒻᒪ ᐃᒻᒥᒃᑰᖅᑐᑦ 

ᐱᓕᕆᔨᐅᔪᑦ ᑐᓂᓯᖃᑦᑕᕆᐊᖃᖅᑐᑦ ᑎᑎᕋᖅᓯᒪᔪᓂᒃ ᓴᖅᑭᑦᑎᔾᔪᑎᓂᒃ ᐊᕐᕌᒍᑕᒫᓐ 

ᐅᓪᓗᐊᓂ ᓇᓗᓇᐃᖅᑕᐅᓯᒪᔪᒥ ᑎᑎᕋᕐᕕᓐᓄᑦ. 

ᓄᓇᕗᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ 

ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᒪᓕᒐᖃᖅᑎᑦᑎᕗᖅ ᓂᕈᐊᕐᓂᐅᑉ 

ᐊᐅᓚᑕᐅᓂᖓᓂᒃ ᓂᕈᐊᕐᖠᖅᑎᓪᓗᒋᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓂᒃ ᓄᓇᕗᒥ. 

ᓴᖅᑭᑦᑎᓯᒪᓪᓗᓂ ᒪᓕᒐᖏᓐᓂᒃ ᓂᕈᐊᕐᓂᐅᑉ, ᓴᓇᓯᒪᓪᓗᑎᒡᓗ 

ᓯᖁᒥᑕᐅᔪᓐᓇᖅᑐᓂᒃ ᐊᒃᑐᐊᓂᖃᖅᑐᓂᒃ ᐱᕋᔭᒡᖢᑎᒃ ᐱᓕᕆᔪᓄᑦ ᐊᒻᒪ 

ᓯᖁᒥᑦᑎᓂᕐᒧᑦ ᓂᕈᐊᕐᓂᕐᒧᑦ ᒪᓕᒐᖏᓐᓂᒃ.  ᐅᕿᓐᓂᖅᓴᒃᑯᑦ ᐱᕋᔭᖕᓂᕋᐃᕗᑦ 

ᓂᕈᐊᖅᑐᓕᕆᓂᕐᒧᑦ ᐱᖁᔭᔪᐊᖅ ᓯᖁᒥᑕᐅᑎᓪᓗᒍ ᐊᒻᒪ ᐃᖅᑲᖅᑐᒐᒃᓴᓐᖑᕈᓐᓇᖅᑐᑦ 

ᐊᒻᒪ ᐊᑭᓖᑎᑕᐅᔪᓐᓇᖅᑐᑦ ᐅᕝᕙᓘᓐᓃᑦ ᑎᒍᔭᐅᔪᓐᓇᖅᑐᑦ, ᑕᒪᒃᑮᒡᓘᓐᓃᑦ.  

“ᒪᓕᒃᑕᐅᑎᑦᑎᓂᐅᑉ” ᐃᓗᐊᓂ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᓂ, ᐱᖁᔭᕐᔪᐊᖅ 

ᒪᓕᒐᖃᖅᑎᑦᑎᕗᖅ ᓴᖑᑎᑦᑎᔪᓐᓇᕐᓗᑎᒃ ᐱᓕᕆᔭᐅᔪᑉ ᐊᐅᓚᓂᖓᓂᒃ 

ᓯᖁᒥᑦᑎᓱᕆᔭᐅᔪᖅ ᐃᖅᑲᖅᑐᐃᕕᒃᑰᖏᖔᖁᓪᓗᒍ.  ᑕᐃᒪᐃᓕᐅᕈᓐᓇᖅᑐᑦ 

ᒪᓕᒃᓴᕈᑎᒃ ᐊᖏᖃᑎᒌᒍᑎᖓᓐᓂᒃ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒧᑦ. (ᑖᓐᓇ 

ᐱᓕᕆᐊᒃᓴᖅ ᑐᓂᔭᐅᕙᒃᑐᖅ ᓱᓕᑦᑎᐊᕆᖃᕐᓂᕐᒧᑦ ᑲᒥᓴᓇᒧᑦ ᒪᓕᒐᓕᐅᖅᑎᑦ 

ᑲᑎᒪᔨᖏᓐᓂᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᑎᒍᑦ ᐊᒻᒪ ᐊᒃᑐᐊᓂᖃᖏᑦᑐᖅ, ᐊᒻᒪ 

ᐃᓛᒃᑯᖓᓪᓗᓂ, ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᑲᒪᒋᔭᒃᓴᖏᓐᓂᑦ ᐊᑖᒍᑦ 

ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᑦ.) 

ᑭᖑᓂᑦᑎᓐᓂ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓐᓂ ᐊᕐᕌᒍᖏᓐᓂ 2014 ᐊᒻᒪ 2015 

ᓇᐃᓈᓚᐅᖅᓯᒪᔭᒃᑲ ᐱᓕᕆᐊᒃᑲ ᐊᑖᒎᖅᑐᑦ ᒪᓕᒃᑕᐅᑎᑦᑎᓂᕐᒧᑦ 

ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᓂ ᓴᖅᑭᓚᐅᖅᓯᒪᔪᑦ ᓂᕈᐊᕐᔪᐊᖅᑎᓪᓗᒋᑦ ᐊᒃᑑᕙ 

2013-ᖑᑎᓪᓗᒍ. 

ᐊᕐᕌᓂᐅᓚᐅᖅᓯᒪᔪᖅ ᓄᑖᓂᒃ ᐱᖁᔭᕐᔪᐊᓄᑦ ᒪᓕᒃᑕᐅᑎᑦᑎᓂᕐᒧᑦ 

ᐱᔾᔪᑎᑕᖃᓚᐅᖏᑦᑐᖅ ᐅᕙᓐᓄᑦ ᑐᓂᔭᐅᔪᓂᒃ ᓴᖅᑭᓯᒪᔪᓂᒃ ᐊᕐᕌᒍᐊᓂ 2013-ᒥ 

ᓂᕈᐊᕐᔪᐊᕐᓂᕐᒥᑦ, ᐅᕝᕙᓘᓐᓃᑦ ᑕᒪᐅᓇᑐᐃᓐᓇᖅ ᓂᕈᐊᔪᐊᖅᑎᑦᑎᓂᕐᒥᑦ ᐅᖅᑯᕐᒥᐅᑦ 

ᓂᕈᐊᕐᕕᖓᓐᓄᑦ ᕖᕝᕗᐊᕆ 2015-ᖑᑎᓪᓗᒍ ᐊᒻᒪᓗ ᓇᑦᓯᓕᒃ 

ᓂᕈᐊᖅᑕᐅᒪᕕᖓᓐᓄᑦ ᓂᕈᐊᖅᑐᖃᖅᑎᓪᓗᒍ ᑕᒪᐅᓇᑐᐃᓐᓇᖅ 2016-ᖑᑎᓪᓗᒍ. 

ᐊᓯᖏᑦ ᐊᐱᖅᑯᑎᐅᔪᑦ ᑕᖅᑲᒃᑯᓇᓐᖓᑦ 

ᐊᓂᒍᖅᑐᓂ ᐊᕐᕌᒍᓂ ᑕᐃᒪᓐᓇ ᐱᓚᐅᕐᒥᖕᒪᑦ, ᐊᕐᕌᒍᒋᕋᑖᖅᑕᑦᑎᓐᓂ, 

ᐊᐱᖅᓱᖅᑕᐅᖃᑦᑕᓚᐅᖅᑐᖓ ᑐᓴᒐᒃᓴᓕᕆᔨᓂᑦ ᐱᕙᓪᓕᐊᔪᓕᕆᔨᓂᑦ ᐊᒻᒪ 

ᐊᓯᖏᓐᓂᑦ ᐱᓪᓗᒍ ᑎᑎᕋᕐᕕᖓ ᓱᓕᑦᑎᐊᕆᐊᖃᓂᕐᕐᒧᑦ ᑲᒥᓴᓇᐅᑉ ᐊᒻᒪ 

ᑎᓕᔭᐅᓯᒪᔾᔪᑎᒋᔭᖏᑦ.  ᐅᐱᒍᓱᓯᓐᓇᕐᖢᑎᒃ ᑐᓐᖓᕕᖓᓂᒃ ᑲᓐᖑᓇᖅᑐᑦ 

ᑕᐃᔭᐅᓯᒪᔪᑦ ᐅᑯᓇᓂ ᐅᓂᒃᑳᓕᐊᓂ, ᑐᓂᓚᐅᖅᑕᒃᑲ ᑐᓴᒐᒃᓴᓂᒃ ᐊᒻᒪ ᐃᑲᔪᕐᖢᒋᑦ 

ᐱᔭᕆᐊᖃᕐᓂᖏᑦ ᒪᓕᒡᖢᒋᑦ. 

ᐱᓕᕆᖃᑎᖃᕐᓂᖅ ᑲᓇᑕᐅᑉ ᐊᒡᒍᖅᑐᖅᓯᒪᓂᖏᓐᓂᓐᖔᖅᑐᑦ 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᖃᑎᒃᑲ 

ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇᐅᓪᓗᖓ ᓄᓇᕗᒧᑦ, ᐃᓚᒋᔭᐅᕗᖓ ᑲᓇᑕᓕᒫᒥ 

ᑲᑐᔾᔨᖃᑎᒌᖑᔪᓄᑦ ᑲᒥᓴᓇᐅᔪᓄᑦ ᐊᔾᔨᖓᓂᒃ ᑎᓕᔭᐅᓯᒪᔾᔪᑎᖃᖅᑐᓄᑦ 

ᐅᑭᐅᖅᑕᖅᑐᕐᒥᐅᑦ ᒐᕙᒪᖃᕐᕕᖏᓐᓂ ᐊᒻᒪ ᑲᓇᑕᐅᑉ ᐊᒡᒍᖅᑐᖅᓯᒪᓂᖏᓐᓂ, 

ᑲᓇᑕᐅᑉ ᒐᕙᒪᒃᑯᖏᑕ ᐱᖁᔭᓕᐅᕐᕕᒡᔪᐊᖓᓐᓂ ᐊᒻᒪ ᐱᖁᔭᒃᓴᓂᒃ ᕿᒥᕐᕈᔨᑦ 

ᑲᑎᒪᔨᖏᑕ. ᑖᒃᑯᐊ ᑕᐃᔭᐅᔪᑦ ᑲᓇᑕᒥᐅᑦ ᐃᒻᒥᒧᑦ ᐊᒡᕕᐊᕈᑎᖃᓂᕐᒧᑦ ᑲᒪᕙᒃᑐᑦ 

ᐱᓕᕆᔨᑦ ᑲᑐᑎᔾᔨᖃᑎᒌᖓᓐᓂᒃ ᓇᐃᓈᕐᖢᒍ ᐃᒪᓐᓇ ᖃᓪᓗᓈᑎᑐᑦ ᑕᐃᔭᐅᕙᒃᑐᑦ 

CCOIN.  ᑖᒃᑯᐊ ᑲᑐᔾᔨᖃᑎᒌᖑᔪᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᒥᓴᓇᐃᑦ ᐊᒻᒪ 

ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇᐅᔪᑦ ᐊᕐᕌᒍᑕᒫᓐ ᑲᑎᒪᖃᑦᑕᖅᑐᑦ, ᐊᒻᒪ 

ᐅᖃᖃᑎᒌᖏᓐᓇᐅᔭᖅᑐᑦ ᐊᕐᕌᒎᒥ ᐊᑐᖅᓯᒪᔭᒥᖕᓂᒃ ᐅᓂᒃᑳᖅᐸᒡᖢᑎᒃ ᐊᒻᒪ 

ᐊᒃᓱᕈᕈᑎᒋᔭᖏᓐᓂᒃ ᐊᒻᒪᓗ ᐱᐅᓂᖅᐹᖑᔪᓂᒃ ᐱᐅᓯᐅᔪᓂᒃ ᐅᖃᐅᓯᖃᖃᑦᑕᖅᑐᑦ 

ᐃᒻᒥᖕᓄᑦ ᐱᓕᕆᐊᒃᓴᒥᖕᓂᒃ ᐅᖃᖃᑎᒌᒃᑎᓪᓗᒋᑦ.  ᐃᑲᔪᖅᑕᐅᓯᒪᕗᖓ ᑕᒪᑐᒧᖓ 

ᑲᒥᓴᓇᐅᓕᒪᔪᓄᑦ, ᐊᒻᒪ ᖁᕕᐊᓱᒃᐳᖓ ᐱᓕᕆᖃᑎᒋᔪᓐᓇᕋᒃᑭᑦ, ᐊᑐᓂ ᐊᒻᒪ 

ᐊᑕᖏᕐᖢᑎᒃ, ᐊᑐᐃᓐᓇᐅᖃᑦᑕᕐᒪᑕᓗ ᐃᑲᔪᕈᒪᓂᒃᑯᑦ ᐱᔭᕆᐊᖃᓕᕌᖓᑦ. 

ᐃᓱᓕᓐᓂᐊ 

ᖁᔭᓐᓇᒦᕈᒪᓪᓗᒋᑦ ᐊᑕᖏᕐᖢᒋᑦ ᒪᓕᒐᓕᐅᖅᑎᑦ ᐃᑲᔪᕈᓐᓇᑦᑎᐊᖃᑦᑕᖅᓯᒪᖕᒪᑕ 

ᐊᕐᕌᒍᓚᐅᖅᑐᒥ. 

ᐊᒻᒪ ᓇᓗᓇᐃᖅᓯᒃᑲᓐᓂᕈᒪᓪᓗᖓ ᖁᔭᓕᓂᓐᓂᒃ ᑎᑎᕋᖅᑎᖓᓐᓄᑦ ᒪᓕᒐᓕᐅᖅᑎᑦ 

ᑲᑎᒪᔨᖏᑕ ᐊᒻᒪ ᐃᖅᑲᓇᐃᔭᖅᑎᖏᓐᓄᑦ ᐊᓪᓚᕕᖕᒥ ᐱᓕᕆᔭᕆᐊᓕᖕᓄᑦ 

ᐃᑲᔪᓚᐅᕐᒪᑕ ᐊᒻᒪ ᐃᑲᔪᖅᑐᐃᖃᑦᑕᖅᓯᒪᖕᒪᑕ ᐅᕙᓐᓂᒃ ᐱᓕᕆᐊᒃᓴᒃᑲ 

ᐱᓕᕆᐊᕆᑎᓪᓗᒋᑦ ᑎᑎᕋᕐᕕᖕᒪ ᐃᓗᐊᓂ.  

 

        ᐅᐱᒍᓱᑦᑎᐊᖢᓂ ᑐᓂᓯᔪᖅ, 

 

         ᑕᑦ ᕆᓴᐅ             

        ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇ 

 

 

 


